
Bosna i  Hercegovina

FEDERACIJA BOSNE I HERCEGOVINE

POSAVSKI   KANTON

KANTONALNI  SUD  U  ODŽAKU         

Broj: 25 0 K 063009 25 Kž 4
Odžak, 29.09.2025. godine
U IME FEDERACIJE BOSNE I HERCEGOVINE 
 
Kantonalni sud  u Odžaku, u vijeću sastavljenom od suca J.R., kao predsjednika vijeća, te sudaca V.M. i Dž.P., kao članova vijeća, uz sudjelovanje zapisničara I.K., u kaznenom predmetu protiv optuženog M.I., zbog kaznenog djela Nasilje u obitelji iz članka 222. stavak 2. u svezi sa stavkom 1. Kaznenog zakona Federacije Bosne i Hercegovine, odlučujući o žalbi Kantonalnog tužiteljstva Posavskog kantona Orašje i žalbi branitelja optuženog, izjavljenim protiv presude Općinskog suda u Orašju broj 25 0 K 063009 25 K od 30.05.2025. godine, na sjednici vijeća održanoj dana 29.09.2025. godine,  donio je slijedeću: 
P R E S U D U 
            Žalba Kantonalnog tužiteljstva Posavskog kantona Orašje i žalba branitelja optuženog, se odbijaju kao neutemeljene, pa se presuda Općinskog suda u Orašju broj  25 0 K 063009 25 K, od 30.05.2025. godine,  potvrđuje.



     O b r a z l o ž e n j e

Pobijanom presudom Općinskog suda u Orašju broj 25 0 K 063009 25 K, od 30.05.2025. godine, optuženi M.I. zv.“…“, oglašen je krivim zbog kaznenog djela Nasilje u obitelji iz čl. 222. st.  2. u vezi sa st. 1.  KZ F BiH, pa ga je sud,  primjenom navedenih zakonskih odredbi a na temelju čl. 7., čl. 42., čl. 43. i čl. 49. Kaznenog zakona  Federacije  Bosne i Hercegovine, osudio na kaznu zatvora u trajanju od 1 (jedne) godine.

Na temelju članka 57. stavak 1. Kaznenog zakona Federacije Bosne i Hercegovine optuženom M.I. se u kaznu zatvora uračunava vrijeme za koje je lišen slobode i koje je proveo u pritvoru, i to vrijeme od 21.02.2025. godine od 13,33 sati, kao vrijeme za koje je optuženi lišen slobode i nalazi se u pritvoru počevši od 23.02.2025. godine od 13,33 sati pa sve do upućivanja optuženika na izdržavanje kazne zatvora ili do druge odluke suda. 


Na temelju čl. 199. st.2. točke „a“ i „g“, čl. 200. st. 1. i čl. 202. st. 1. ZKP-a F BiH, optuženi M.I. je obvezan da naknadi troškove kaznenog postupka u ukupnom iznosu od 677,00 KM koji se sastoje od troškova vještaka u iznosu od 577,00 KM, te paušala u iznosu od 100,00 KM, u roku od 15 dana.

Protiv navedene presude žalbu je izjavio branitelj optuženog M.I., D.D., odvjetnik iz O zbog odluke o krivičnopravnoj sankciji. Predlaže da se žalba uvaži i pobijana presuda preinači u pogledu visine kaznenopravne sankcije na način da sud izrekne kaznu u trajanju od 10 mjeseci.

Kantonalno tužiteljstvo Posavskog kantona Orašje izjavilo je žalbu na presudu zbog odluke o kaznenopravnoj sankciji, te predlaže da se žalba uvaži i prvostupanjska presuda u pogledu odluke o kaznenopravnoj sankciji preinači i izrekne optuženom kazna zatvora u trajanju duljem od izrečene kazne zatvora.

Branitelj optuženog je uložio odgovor na žalbu KTPK Orašje u kojem navodi da je žalba tužiteljstva u cijelosti neosnovana, te predlaže da se žalba odbije.

Nakon što je ispitao pobijanu presudu u granicama žalbenih  razloga,  a  po službenoj dužnosti da li je na štetu optuženoga povrijeđen Kazneni zakon,  u smislu članka 321. ZKP-a F BiH („Službene novine F BiH broj: 35/03, 37/03, 56/03, 78/04, 28/05, 55/06, 27/07, 53/07, 9/09, 12/10 i 8/13, 59/14 i 74/20), ovaj sud je odlučio kao u izreci presude  iz slijedećih razloga:


          Žalbe su neutemeljene.

Navodi tužilaštva u žalbi da prvostepeni sud prilikom odmjeravanja kazne optuženom, nije u dovoljnoj mjeri cijenio otežavajuće okolnosti u smislu višestruke osuđivanosti optuženog, posebno za istovrsna kaznena djela, odnosno kaznena djela Nasilja u obitelji prema istoj oštećenoj, dok je kao olakšavajuće okolnosti cijenio činjenice koje ne predstavljaju olakšavajuće okolnosti na strani optuženog u ovome predmetu, su neosnovani.

Navodi branioca optuženog u žalbi da je za kazneno djelo koje je počinio optuženi, izrečena kazna zatvora od 1 (jedne) godine razumna, ali je ipak prestroga, imajući u vidu sve relevantne okolnosti konkretnog slučaja, kao i to da olakšavajuće okolnosti nisu cijenjene u dovoljnoj mjeri i u kontekstu svrhe kažnjavanja. Činjenica da je prekinuta bračna zajednica između optuženog i oštećene, te da je ista podnijela tužbu za razvod braka, otklanjaju rizik od ponavljanja ovog kaznenog djela, pa samim tim umanjuju potrebu za represijom, te kazna zatvora u trajanju od godinu dana nema stvarnu svrhu, budući da ne postoji realna potreba za takvom visinom kazne, te ista predstavlja tek puku odmazdu, su neosnovani.


Odlučujući o vrsti i visini sankcije optuženog, prvostepeni sud je cijenio olakšavajuće okolnosti na strani optuženog i to korektno držanje tokom postupka, obiteljsko stanje optuženog  (otac troje djece), činjenicu da je jedini izdržavatelj obitelji, činjenicu da je riječ o blažim radnjama uznemiravanja, iskreno kajanje optuženog i obećanje da više neće činiti kaznena djela, jer sada redovno pije propisanu terapiju.

Razmatrajući olakšavajuće okolnosti koje je prvostepeni sud cijenio u ovome postupku na strani optuženog, stav je ovoga suda da korektno držanje tokom postupka optuženog, ne predstavlja olakšavajuću okolnost, jer je zakonska obaveza optuženog da se drži korektno tokom trajanja postupka. Činjenice da se radi o blažim radnjama uznemiravanja, da optuženi redovno pije propisanu terapiju, da je ispoljio kajanje, predstavljaju olakšavajuće okolnosti na strani optuženog, kao i to da je jedini izdržavatelj obitelji i da je otac troje djece, da je prekinuta bračna zajednica između optuženog i oštećene, te da je oštećena podnijela tužbu za razvod braka.

Razmatrajući otežavajuće okolnosti koje je prvostepeni sud cijenio u ovome postupku na strani optuženog, stav je ovoga suda da je prvostepeni sud pravilno cijenio otežavajuće okolnosti i to raniju osuđivanost optuženoga po presudi Općinskog suda u Orašju broj 25 0 K 060558 24 K od 18.07.2024. godine, zbog istog kaznenog djela prema oštećenoj, te okolnost da je optuženi kazneno djelo ponovio za vrijeme trajanja zaštitnih mjera izrečenim rješenjem Općinskog suda u Orašju broj 25 1 Pr 005759 24 Zm od 25.02.2024. godine.

Prvostepeni sud je, s obzirom na olakšavajuće i otežavajuće okolnosti na strani optuženog, istom izrekao kaznu zatvora u trajanju od 1 (jedne) godine dana, smatrajući da će se ovako izrečenom kaznom postići svrha kažnjavanja sa stajališta opće i specijalne prevencije.

Stav je ovoga suda da je prvostepeni sud optuženom u ovom postupku, s obzirom na olakšavajuće okolnosti, a posebno da se radi o blažim radnjama uznemiravanja, te da sada optuženi redovno pije propisanu terapiju, tj. da se liječi od alkoholisanosti, u kojem stanju je i vršio krivična djela te s obzirom na otežavajuće okolnosti da je ponovio krivično djelo prema oštećenoj, te da je i kazneno djelo ponovio u vrijeme trajanja zaštitnih mjera, izrekao adekvatnu kaznu.

Prekid bračne zajednice između optuženog i oštećene umanjuje rizik od ponavljanja djela, a radnje koje je optuženi poduzeo prema oštećenoj, je činio u alkoholisanom stanju, te činjenica da sada redovno pije propisanu terapiju, ukazuje na to da je optuženi odlučan da se liječi od zavisnosti od alkohola i da se ne dovodi u alkoholisano stanje, te je pravilan stav prvostepenog suda da će se određenom kaznom optuženom u trajanju od 1 (jedne) godine dana, postići svrha kažnjavanja sa stajališta opće i specijalne prevencije.

Iz svega navedenog, žalbu Kantonalnog tužiteljstva Posavskog kantona Orašje i žalbu branitelja optuženog, sud je odbio kao neutemeljene, a u smislu odredbi čl. 328. ZKP F BiH.
  Zapisničar       


                                 PREDSJEDNIK VIJEĆA      
I.K.


                                          
           J.R.



             
